400 места вылӧ выль школа таво гожӧмнас восьтас ӧдзӧссӧ Луздор районса Летка сиктын

Зданиелӧн техническӧй дасьлуныс – 92 прӧчент. Стрӧитчан уджъяссӧ видзӧдліс Коми Республикаса Юралысьлысь могъяс недыр олӧмӧ пӧртысь Сергей Гапликов. 

Объектсӧ стрӧитӧны “Коми Республикаын видз-му овмӧс сӧвмӧдӧм да видз-му овмӧс прӧдукция, сырьё да сёян-юан рынокъяс ладмӧдӧм, чери овмӧс комплекс сӧвмӧдӧм” Коми Республикаса канму уджтас серти. Школасӧ лэптӧны федеральнӧй, республиканскӧй да муниципальнӧй сьӧмкудъяс тшӧт весьтӧ. Смета серти доныс – 427 миллион шайт.

Ӧнія кад кежлӧ кыпӧдӧма кирпичысь кык судта керка, пуктӧма джодж-йирк, вевт плитаяс да ӧшинь, нюжӧдӧма шоныдӧн да ваӧн могмӧдан, канализация, вентиляция, кондиционируйтан да тшын бырӧдан системаяс. Штукатуритӧма стен, краскаӧн мавтӧма мӧд судтаын джодж да стен, пӧдвал жыръясын пуктӧма плитка. Здание гӧгӧрсӧ колана ногӧн потшӧма. Мунӧны бӧръя лӧсьӧдан-шыльӧдан уджъяс, чукӧртӧны пызан-улӧс. Матысса кадӧ заводитасны лӧсьӧдны технологическӧй да велӧдчан оборудование.

Школа видлалігӧн Сергей Гапликов тшӧктіс республикаса Стрӧитчан министерстволы “Комиэнерго”-кӧд ӧтвылысь решитны юалӧм сы йылысь, медым кыдзи позьӧ ӧдйӧджык технологическӧя йитны зданиесӧ электрическӧй везъяс дорӧ.
